Navarra Suma (Na+) talde parlamentarioari atxikitako foru parlamentari Ángel Ansa Echegaray jaunak idatziz erantzuteko galdera egin du metabertsoa garatu duen enpresa hautatzeko irizpideei buruz (10-22/PES-00199). Hona hemen Unibertsitateko, Berrikuntzako eta Eraldaketa Digitaleko kontseilariak horretaz ematen dion informazioa: 
1.- Zer irizpideri jarraitu dio Unibertsitateko, Berrikuntzako eta Eraldaketa Digitaleko Departamentuak metabertsoa garatu duen enpresa hautatzeko 11.500 € + BEZaren kostuarekin? 
Unibertsitateko, Berrikuntzako eta Eraldaketa Digitaleko Departamentua aurretiaz ari zen lanean Nafarroako Gobernuaren metabertsoa sustatzeko. 2022ko urtarrilaren 31n, You Media enpresak gai honi buruzko iragarki bat argitaratu zuen, orrialde osokoa, Nafarroan argitaratzen den egunkari batean. Une horretan, enpresa hori zen arlo horretan esperientzia eta bezeroak zituen bakarra eta, beraz, bermearekin jarduten zuena. Horrez gainera, departamentu honen xedea da enplegua sustatzea Foru Komunitatean, bertan dauden enpresen bidez; zehazki, You Media Nafarroan finkatutako sozietate bat da eta, eratu zenetik gaur arte, zenbaitetan egin du lan lurralde honetan izan diren gobernuekin. 
Alderdi horiek kontuan hartuta, harremanetan jarri ginen enpresa horrekin eta proposamen koherente bat aurkeztu zion departamentu honi, Nafarroako Gobernuaren metabertsoaren zerbitzuaren inguruan planteatu ziren xedeekin bat zetorren aurrekontuarekin (11.500 € + BEZa). Berriro aipatu nahi ditut xede horiek hemen. Unibertsitateko, Berrikuntzako eta Eraldaketa Digitaleko Departamentuak planteatutako helburuetako batzuk dira hauek: agertoki teknologiko berri honen aurrean, enpresei eta erakundeei bidea erakusteko baliagarria izanen den espazio bat izatea, etorkizuneko ingurunetzat dugun horretan berrikuntza sustatzea, eta, azkenik, Nafarroa abangoardia teknologikoan kokatzea. 
2) Bilerarik egin al zen erabakiak hartzeko? Hala baldin bada, honako hau eskatzen da: Bilera kopurua, bilera bakoitzeko parte-hartzaileen kopurua, akten kopiak eta esleipenaren gaineko dokumentazio oro. 
Kontratu Publikoei buruzko ekainaren 9ko 6/2006 Foru Legeak zenbateko txikiko kontratuen gaineko araubide berezi bat ezartzen du 81. artikuluan. Zehazki, hau dio legeak: «Zenbateko txikiko kontratuak dira balio zenbatetsia 15.000 euro baino gehiagokoa ez dutenak, hornidura edo zerbitzuen kasuan, eta 40.000 euro baino gehiagokoa ez dutenak, obra kontratuak direnean». Eta prozedura arauturik gabeko kontratazioak egiteko aukerari eusten zaio, zenbateko txikikotzat jotako kopuru horien kasuan. Era horretakoa da galderan aipatzen dena, eta, horregatik, Unibertsitateko, Berrikuntzako eta Eraldaketa Digitaleko Departamentuak halako kontratuetan hornitzailearen eta bezeroaren artean ohikoak diren bilerak eta izapideak egin ditu. 
Hori jakinarazten dizut, Nafarroako Parlamentuko Erregelamenduaren 194. artikuluan xedatutakoa betetzeko. 

